
Abstract. This article analyzes, from both a scientific-theoretical and practical perspective, the role of the
institution of accusation in the system of criminal procedural law, its concept, and its types. The subject of the
study comprises the norms that define the legal nature of the institution of accusation, while the topic focuses on
the formation, development, and functional significance of accusation within the legal system. The aim of the
research is to reveal the essence of the institution of accusation, classify its various forms, and determine its role
as amechanism that ensures a balance between the interests of the state and the individual in the criminal process.
The relevance of the topic is determined by the fact that the institution of accusation serves not only as the main
instrument for implementing state prosecution but also as a key means of protecting the interests of the victim.
The study employs comparative-legal, analytical, generalizing, inductive, and deductive methods. The existence of
three types of the institution of accusation—public, private, and semi-public—is substantiated, with their legal
nature, scope of application, and specific features of criminal prosecution highlighted. Additionally, the evolution
of accusatory activity at the stages of initiating a criminal case, conducting an investigation, prosecutorial
supervision, and judicial proceedings is analyzed. The conclusions drawn in the article provide a basis for
developing proposals to improve criminal procedural legislation and enhance the effectiveness of justice.

Annotatsiya. Mazkur maqolada ayblov institutining jinoyat-protsessual huquq tizimidagi o‘rni, uning tushunchasi
va turlari ilmiy-nazariy hamda amaliy jihatdan tahlil gilingan. Tadqiqotning predmeti sifatida ayblov institutining
huquqiy tabiatini belgilovchi normalar, mavzusi sifatida esa ayblovning shakllanishi, rivojlanishi va huquqiy
tizimdagi funksional ahamiyati tanlangan. Tadqiqotning magsadi ayblov institutining mohiyatini ochib berish,
uning turli ko‘rinishlarini tasniflash hamda jinoyat protsessida davlat va shaxs manfaatlarining muvozanatini
ta’'minlovchi mexanizm sifatidagi o‘rnini aniglashdan iborat. Mavzuning dolzarbligi ayblov institutining nafaqat
davlat ayblovini amalga oshirishda, balki jabrlanuvchi manfaatlarini himoya qilishda ham asosiy vosita sifatida
xizmat qilishi bilan belgilanadi. Tadqiqotda giyosiy-huqugqiy, tahliliy, umumlashtirish, induksiya va deduksiya
metodlaridan foydalanilgan. Ayblov institutining uch turi — ommaviy, xususiy va xususiy-ommaviy shakllari
mavjudligi asoslab berilgan, ularning huquqiy tabiati, qo‘llanish sohasi va jinoiy ta’qibni amalga oshirishdagi o‘ziga
xos xususiyatlari yoritilgan. Shuningdek, ayblov faoliyatining bosgichlari — jinoyat ishini qo‘zg‘atish, tergov,
prokuror nazorati va sud muhokamasi jarayonida uning evolyutsiyasi tahlil gilingan. Maqolada ilgari surilgan
xulosalar jinoyat-protsessual qonunchilikni takomillashtirish hamda odil sudlov samaradorligini oshirish bo‘yicha
takliflar ishlab chiqishga asos bo‘lib xizmat qiladi.

Kirish. Ayblov instituti jinoyat-protsessual huquqgning markaziy va eng muhim
bo‘g‘inlaridan biri hisoblanadi. Uning mohiyati shundaki, ayblov shaxsga nisbatan jinoyat sodir
etganlikda rasmiy ayb qo‘yish orqali jinoyat protsessini yuritishga huquqiy asos yaratadi.
Ayblovning mavjudligi sud hokimiyati faoliyatini amalga oshirish, aybdor shaxsni javobgarlikka
tortish va ayni paytda uning huquglari va qonuniy manfaatlarini himoya qilishning asosiy
shartlaridan biri sifatida namoyon bo‘ladi.

Zamonaviy jinoyat-protsessual huquq nazariyasida ayblovning mazmun-mohiyatini
ochib berish, uning turlarini tizimlashtirish hamda mazkur institutning butun protsessual
huquq tizimidagi o‘rnini aniqlash muhim ilmiy va amaliy ahamiyat kasb etadi. Ayblov nafaqat
aybdor shaxsga nisbatan davlatning ayb qo‘yish shakli sifatida, balki tortishuv prinsipini
amalga oshirishning kafolati sifatida ham xizmat qiladi. Shu jihatdan, uning tuzilishi va huquqiy
tabiati jinoyat-protsessual qonunchilikning odil sudlovni ta’'minlashga qaratilgan umumiy
magqsadlari bilan uzviy bog‘liqdir.

Material va metodlar. Tadqiqotda jinoyat protsessidagi ayblov tushunchasi, turlari va
uning jinoyat-protsessual huquq tizimidagi o‘rni kabi masalalar tahlili bo‘yicha qonunchilik
normalari, milliy va xorijiy huqugshunos olimlarning ilmiy-nazariy qarashlaridan foydalanildi.
Materiallar qiyosiy-huquqiy, tahlil, sintez, kuzatish, umumlashtirish, induksiya va deduksiya
metodlarini qo‘llagan holda o‘rganildi.

Tadqiqot natijalari tahlili. “Ayblov” tushunchasi hozirgi kunda jinoyat va jinoyat-
protsessual qonunchiligida keng qo‘llanilishiga garamasdan, uning aniq ta’rifi qonunchilikda
mavjud emas.

Milliy yuridik adabiyotlar va ilmiy asarlarda “ayblov” tushunchasiga turli xil
yondashilganligi guvohi bo‘lishimiz mumkin. Xususan, B.N. Rashidovning ta’kidlashicha,
“ayblov - vakolatli organlar va shaxslarning jinoyatni ochish, jinoyat sodir etgan yoki jinoyat
sodir etilishida aybi bo‘lgan shaxsni javobgarlikka tortish, shuningdek, jazolash haqidagi
masalalar to‘g'ri hal qilinishini ta’'minlash magsadida ushbu shaxsning aybdorligini isbotlashga
qaratilgan faoliyati” [1] hisoblanadi. Boshqga olim F.M. Muxitdinov esa “ayblov” tushunchasiga
kengroq ta'rif berishga harakat qilib, “ayblov - bu muayyan vazifani, vakolatni va majburiyatni
bajarish yig‘indisi barobaridagi protsessual faoliyatning vujudga kelishi, kechishi va
tugallanishini belgilovchi protsessual tartibi” [2] ekanligini ta’kidlaydi. D.Kenjaboyevning
ta’kidlashicha, ayblov sodir gilingan jinoiy hodisani tekshirish natijasida yuzaga keladi [3].
Ushbu olimlar ayblov ham muayyan vazifani, ya'ni jinoyat sodir etgan shaxsni aybdor ekanligini
e’'tirof etish va uni jazoga tortilishiga erishishga intiluvchi subyektning vujudga keluvchi,
kechuvchi va tugallanuvchi faoliyati ekanligi, ayblov jinoyat ishining qo‘zg‘atilishi bilan rasmiy
ravishda vujudga kelishi, muayyan tergov va protsessual harakatlarni amalga oshirish orqali
kechishi, shaxs jazoga tortilishi (yoki oglanib, hukm kuchga kirishi) tufayli tugallanishi haqidagi
fikrlarni ilgari surishadi.

Yuqoridagi fikrlarga gisman qo‘shilib, ayblov jinoyat ishlarini yuritish faoliyati bilan
bevosita bog'ligligi, ammo jinoyat ishini qo‘zg‘atishdan oldingi bo‘lgan davrda
O‘zbekiston Respublikasining Jinoyat-protsessual kodeksining (keyingi o‘rinlarda — JPK)
221-224-moddalariga asosan shaxsni gumon qilish asoslari bo‘yicha ushlab turish mumkinligi

to‘g'risidagi protsessual qoidaga e’tibor berish o‘rinli ekanligini ta’kidlaymiz. Nazarimizda,
qonun chiqaruvchi jinoyat ishini qo‘zg‘atishdan avval ham muomalaga layoqatli har qanday
shaxsga jinoyat sodir etishda gumon qilingan shaxsni ushlashga huquq berishi, ushlangan
shaxsning maqomi gumon qilinuvchiga tenglashtirilishi hamda unga himoyachi olish huquqi
berilishi unga nisbatan ayblov faoliyati norasmiy ravishda boshlanganidan darak beradi [4].
Shuningdek, JPKning 226-moddasining ikkinchi qismiga ko‘ra, ushlab turish muddati
tugagunga qadar va asoslar mavjud bo‘lganda shaxs ayblanuvchi tariqasida ishda ishtirok
etishga jalb qilinishi, unga ayb e’lon qilinishi, so‘’roq qilinishi va ehtiyot chorasini tanlash
haqidagi masala hal qilinishi zarur. Shu sababli ham ayblovning vujudga kelishi sifatida jinoyat
ishining qo‘zg'atilishini emas, balki shaxs JPKning 221-moddasida nazarda tutilgan asoslar
bo‘yicha ushlangan paytni yoxud shaxs ayblanuvchi tarigasida ishda ishtirok etishga jalb
qilinishi va unga ayb e’lon qilish vaqtini olish magsadga muvofiq bo‘ladi. Chunki har doim ham
shaxsni ayblanuvchi tariqasida ishda ishtirok etishga jalb qilish va unga ayb e’lon qilish vaqti
jinoyat ishini qo‘zg‘atish vaqti bilan bir vaqtda bo‘lmasligi mumkin. Shu o‘rinda protsessualist
olim A.Sharafutdinovning nazariy qarashlarini keltirib o‘tish magsadga muvofiq bo‘ladi. Uning
fikricha, jinoyatchining aybini u ushlangandan keyin emas, balki ushlangunga qadar ham
isbotlash choralarini ko‘rish lozim [5].

Bu ta’riflardan kelib chiqib aytish mumkinki, “ayblov” tushunchasi jinoyat-protsessual
huquq tizimida muhim ahamiyatga ega bo‘lib, jinoyat ishlarida shaxsning aybini isbotlash va
ayblovni rasmiylashtirish jarayonlarini o'z ichiga oladi.

Jinoyat-protsessual huquq nazariyasida ayblovning kim tomonidan va qanday
shakllarda amalga oshirilishiga bog'liq ravishda tasniflanadi: 1) xususiy (jabrlanuvchining
shikoyatiga asosan jinoyat ishi qo‘zg‘atiladigan) ayblov; 2) ommaviy (davlat) ayblov;
3) aralash (xususiy-ommaviy) ayblov.

Ommaviy ayblovning mazmuni shundan iboratki, bunda ayblov tergovga qadar
tekshiruv yoki tergov organi tomonidan, yoxud prokuror tomonidan amalga oshiriladi va shu
sababli ham ayrim nazariy adabiyotlarda bu ayblov turi davlat ayblovi deb ataladi. Bunday
shakldagi ayblovning o‘ziga xosligi shundaki, jinoyat ishini qo‘zg‘atishning sababi sifatida har
doim ham jabrlanuvchining arizasi bo‘lishi talab etilmaydi. Hozirgi kunda yuritiladigan
ayblovning asosiy qismini ommaviy ayblov tashkil etadi. JPKda aynan qanday jinoyat ishlari
ommaviy ayblov tarzida ko'rilishi alohida norma sifatida belgilab qo‘yilmagan bo‘lsa-da,
Kodeksning 321-330-moddalari tahlili ayrim xulosalar keltirib chigarishi mumkin. Xususan,
bunda jinoyat ishini qo‘zg‘atish sabablarini batafsil ko‘rib chigish lozim bo‘ladi.
JPK 321-moddasida jinoyat ishini qo‘zg‘atish uchun beshta sabab keltirilgan.

Ushbu sabablardan barchasi orqali ommaviy ayblov amalga oshirilishi mumkin. Xususiy
ayblov shaklida esa jinoyat ishini qo‘zg‘atish sababi sifatida faqat jabrlanuvchining shikoyati
korib chiqiladi. Nazarimizda, qonun chiqaruvchi surishtiruvchi, tergovchi, prokuror va
tergovga gadar tekshiruvni amalga oshiruvchi organning mansabdor shaxsining zimmasiga o‘z
vakolatlari doirasida jinoyat sodir etilganligi to‘g‘risida sabab va yetarli asoslar mavjud bo‘lgan
barcha hollarda jinoyat ishini qo‘zg‘atish majburiyatini yuklash orqali jinoyat protsessida
ommaviy ayblovning vujudga kelishi va uning rivojlanishiga shart-sharoit yaratgan.

Xususiy ayblov bo‘yicha ishlar esa, jabrlanuvchi tomonidan ilgari suriladi, chunki
bunday jinoyatlarning ijtimoiy xavfliligi jabrlanuvchining subyektiv idroki va uning
oqibatlariga bo‘lgan munosabatiga bog‘liq. Natijada xususiy da’vo (xususiy ayblov) jarayoni

yuzaga keladi, unda jabrlanuvchi ayblov — da’voni o‘z ixtiyoriga ko‘ra boshqgaradi: ishni
qo‘zg‘atish uchun huquqgni muhofaza qiluvchi organga shikoyat beradi, ayblanuvchi bilan
yarashgani tufayli jinoyat ishi sud tomonidan ayblilik haqidagi masala hal gilinmasdan
tugatilishi mumkin. JPKning 325-moddasida jabrlanuvchining shikoyati bilan jinoyat ishi
qo‘zg‘atiladigan ishlar sanalgan bo‘lib, ushbu modda xususiy ayblov mazmunini o‘zida aks
ettiradi. D.Sh. Bekmatovaning fikricha, xususiy ayblov tartibidagi jinoiy ta’qib deganda
jabrlanuvchining murojaati jinoyat ishini qo‘zg‘atish hamda uni tugatish uchun asos bo‘ladigan
jinoiy ta’qib tushuniladi [6].

Xususiy ayblov ishlarining o‘ziga xos xususiyatlaridan biri - bu turdagi ishlar
jabrlanuvchining shaxsiy huquq va manfaatlariga taalluqli bo‘lib, davlat manfaatlariga bevosita
daxl gilmaydi. Lekin davlat jinoyat ishlarini yuritishda fugarolarning huquq va erkinliklarini
muhofaza qilish hamda ularning boshqa shu kabi konstitutsiyaviy huquqlarini amalda
ta'minlash maqgsadida shunday tartib belgilagan. Zero, O‘zbekiston Respublikasi
Konstitutsiyasining 29-moddasiga ko‘ra, huqugbuzarliklardan jabrlanganlarning huquqlari
gonun bilan muhofaza qilinadi. Davlat jabrlanganlarga himoyalanishni va odil sudlovdan
foydalanishni ta’'minlaydi, ularga yetkazilgan zararning o‘rni qoplanishi uchun shart-sharoitlar
yaratadi [7].

Garchi xususiy ayblov shaklidagi jinoyat ishlarini yuritishning davlat ayblovi shaklidagi
ishlardan ko‘ra o‘ziga xos xususiyatlari ko‘zga tashlansa-da, qonun chiqaruvchi ular bo‘yicha
tergovga qadar tekshiruv va tergov o‘tkazishni, shuningdek, ishni sudda ko‘rish tartibi sifatida
umumiy tartibda ish yuritishni nazarda tutgan. Tadqiqot davomida ayrim xorijiy davlatlarda
xususiy ayblov bo‘yicha jinoyat ishini yuritish tartibi qiyosiy tahlil qilindi. Xususan, Rossiya
Federatsiyasi Jinoyat-protsessual kodeksining 147-moddasida [8], Qozog‘iston Respublikasi
Jinoyat-protsessual kodeksining 32-moddasida hamda 47-bobida (407-413-moddalari) [9] va
Qirg'iz Respublikasi Jinoyat-protsessual kodeksining 155-moddasida [10] xususiy
(yoki xususiy-ommaviy) ayblov shaklidagi jinoyat ishlarini yuritishning alohida tartibi
belgilanganining guvohi bo‘ldik. Milliy olimlarimizdan B.N. Rashidov ham xususiy ayblov
bo‘yicha jinoyat ishini yuritishning alohida tartibda ish yuritish tartibini belgilashni qo‘llab-
quvvatlagan. Uning fikricha, JPKning xususiy ayblov institutini belgilovchi moddalari
(325- hamda 333-moddalari) tahlili natijalariga ko‘ra, xususiy ayblovga oid ishlarni yuritish
xususiy ayblovga oid ishlarni yuritishni tartibga soluvchi alohida qoidalarda (maxsus bobda),
xususan, soddalashtirilgan ish yuritish tartibi: tergovga qadar tekshiruvni o‘tkazish, zarur
hollarda tergov qilish tartibi va sud maijlisini o‘tkazish tartibini o‘zida aks ettirgan holda
belgilanishi lozim [11].

O‘ylashimizcha, jinoyat protsessida xususiy ayblov ishlari bo‘yicha alohida tartib
belgilash masalasi muhim ahamiyat kasb etadi. Bu tartib nafaqgat jinoiy odil sudlovga erishishda
samaradorlikni oshirish, taraflarning huqugqlarini to‘la ro‘yobga chiqarishga hamda jinoyat
ishlarini tezroq hal etishga xizmat qiladi. Bunday tartibni joriy etishda ish yuritishning aniq
muddatlarini belgilash, taraflarning protsessual huqugqlarini to‘liq ta’minlash mexanizmlarini
yaratish, yarashuv tartib-taomillarini batafsil tartibga solish kabi jihatlarga e’tibor garatish
lozimdir. Shuningdek, xususiy ayblov ishlari bo‘yicha soddalashtirilgan tartibni joriy etishda
quyidagi istigbolli jihatlarini prognoz qilish mumkin: birinchidan, u tergov va sud organlaridagi
ish yuklamasini kamaytiradi va jinoyat ishini tezroq hal qilish imkonini beradi. Bu esa
fugarolarning odil sudlovga bo‘lgan ishonchini oshirishga olib keladi. Ikkinchidan, taraflar

o‘rtasida yarashuv imkKkoniyatlarini kengaytiradi. Soddalashtirilgan tartib doirasida
yarashilganligi munosabati bilan jinoyat ishini tugatish mexanizmini qo‘llash osonlashadi.
Uchinchidan, protsessual xarajatlarni kamaytiradi. Bu esa ham davlat, ham fuqarolar uchun
igtisodiy jihatdan foydali bo‘ladi. A.A. Starovoytov ham xususiy ayblov shaklidagi protsessual
faoliyatning magsadi jabrlanuvchilarning qonuniy huquq va manfaatlarini muhofaza qilish,
shuningdek yetkazilgan zararning qoplanishiga erishishdan iboratligini ta’kidlaydi [12].

Keyingi muhokama qilinadigan masala bu - ayblovning xususiy-ommaviy ayblov turi
hisoblanadi. Xususiy-ommaviy ayblov turidagi jinoyat ishlari jabrlanuvchining shikoyatiga
ko‘ra qo‘zg‘atiladi. Biroq ish qo‘zg‘atilganidan so‘ng jabrlanuvchining ayblovdan voz kechishi
ish yuritishga to‘sqinlik gilmaydi. Bunga misol tariqasida, jabrlanuvchining ayblanuvchi bilan
yarashuvi natijasida ish tugatilishi mumkin bo‘lmagan ishlarni kiritish mumkin. Xususiy-
ommaviy ayblovda ikki muhim element birlashadi: xususiy komponent (jabrlanuvchining
shikoyati) va ommaviy komponent (davlat ishtirokining majburiyligi va yarashuvga yo‘l
go‘yilmasligi). Xususiy-ommaviy ishlarda jinoiy ta’qib fagat jabrlanuvchining shikoyati asosida
qo‘zg'atiladi, ammo jabrlanuvchining kechirishi ishni tugatishga asos bo‘la olmaydi [13].
Ayblovning ushbu turi orqali jinoyat-protsessual qonunchilik ikki muhim manfaatni —
jabrlanuvchining huquqlarini va jamiyat (davlat) manfaatlarini muvozanatli tarzda himoya
qilishga erishadi. Jabrlanuvchining huqugqlari ish qo‘zg‘atish bosqichida ta’'minlanadi, keyingi
bosqichlarda esa davlat manfaatlari ustuvor bo‘ladi.

Tadqgiqot jarayonida ilgari surilgan mazkur xulosa ayblov institutining ikki asosiy
konseptual jihatini tahlil qilish va yoritib berish imkonini yaratadi:

Birinchidan, ayblov davlat organlarining qonuniy faoliyati sifatida namoyon bo‘ladi.
Bu holda tergov va surishtiruv organlari professional tarzda jinoyatlarni fosh etish, dalillarni
to‘plash va shaxsning aybini isbotlash kabi vazifalarni bajaradi. Bu jarayonda davlat organlari
gonun doirasida harakat qilib, shaxsni, uning huquq va erkinliklarini, jamiyat va davlat
manfaatlarini, mulkni, tabiiy muhitni, tinchlikni, insoniyat xavfsizligini jinoiy tajovuzlardan
qgo‘riglash, shuningdek jinoyatlarning oldini olish kabi muhim funksiyalarni amalga oshiradilar.

Ikkinchidan, ayblov jabrlanuvchining subyektiv xohish-irodasiga asoslangan faoliyat
sifatida namoyon bo‘ladi. Ya’ni bunda jinoyat ishini qo‘zg‘atish, jinoyat ishini tugatish, jinoyat
sodir etgan shaxs bilan yarashish kabi muhim bosqichlar bevosita jabrlanuvchining
istaklaridan kelib chigadi. Bu xususiy ayblov ishlarida yaqqol ko‘rinadi. Bunda davlat
jabrlanuvchiga oz huquqlarini himoya qilish imkoniyatini bergan holda jinoyat haqidagi
arizani ko‘rib chiqib, jinoyat ishini qo‘zg‘atadi hamda jabrlanuvchining odil sudlovga erishishi
uchun barcha shart-sharoitlarni ta’minlaydi.

Ayblov faoliyatining keyingi bosqichi, shubhasiz, shaxsga qo‘yilgan aybni isbotlash
jarayoni bo‘lib, bu tergov bosqichi - ya'ni surishtiruv yoki dastlabki tergov bosqichi
hisoblanadi. Ushbu bosqichda jinoyat ishini yuritishga mas’ul bo‘lgan davlat organlari va
mansabdor shaxslar tomonidan ishni qonuniy, asoslangan va adolatli hal qilish uchun
ahamiyatga ega bo‘lgan holatlar to‘g‘risidagi hagiqatni aniglash magsadida dalillarni to‘plash,
tekshirish va baholash kabilar amalga oshiriladi. Shuningdek, mazkur bosqichda nafaqat
ayblovni tasdiqlovchi, balki ayblanuvchining aybsizligini tasdiglovchi hamda uni oglashga asos
bo‘luvchi dalillar ham o‘rganiladi.

Tergov bosqichi ayblov faoliyatining ajralmas tarkibiy qismi bo‘lib, uning doirasida
prokuror, tergovchi yoki surishtiruvchi shaxsga nisbatan ilgari surilgan ayblovning qonuniy va

asosli ekanligini isbotlashga intiladi. Agar tergov jarayonida O‘zbekiston Respublikasi Jinoyat-
protsessual kodeksining 83 va 84-moddalarida nazarda tutilgan asoslardan biri vujudga kelsa,
jinoyat ishini tugatish to‘g'risidagi qaror qabul qilinadi va ayblov faoliyati mazkur nuqtada
yakunlanadi.

Biroq, agar tergov jarayonida JPKning 82-moddasida belgilangan ayblovni tasdiqlovchi
beshta asosning barchasi mavjud bo‘lsa, jinoyat ishi ayblov dalolatnomasi yoki ayblov
xulosasini rasmiylashtirish bilan yakunlanadi va ayblov faoliyatining keyingi bosqichi -
prokuror nazorati bosqichiga o‘tadi. Ma'lumki, JPKning 384-moddasiga muvofiq, prokuror yoki
uning o‘rinbosari tergovchidan ayblov xulosasi yoki surishtiruvchidan ayblov dalolatnomasi
bilan kelgan jinoyat ishini o‘rganib chiqgishi hamda undagi o‘n to‘rtta muhim jihatni tekshirishi
lozim. Mazkur tekshirish jarayoni besh sutka davomida amalga oshiriladi, shundan so‘ng
prokuror jinoyat ishini sud muhokamasiga yuborish yoki ishni qo‘shimcha tergovga gaytarish
haqida qaror gabul giladi.

Ayblov faoliyatining yakuniy bosqichi sud muhokamasidir. Mazkur bosqichda prokuror
jinoyat ishlari bo‘yicha sud jarayonida ishtirok etib, davlat ayblovini qo‘llab-quvvatlaydi. Sud
muhokamasi yakunida sud tomonidan ayblov yoki oglov hukmi chiqariladi. Mazkur hukm
qonuniy kuchga kirishi bilan ayblov faoliyati to‘liq yakunlangan hisoblanadi. Shu nugqtai
nazardan, ayblov faoliyatining barcha bosqichlarida aybsizlik prezumpsiyasi prinsipi saqlanib
goladi va shaxsning qonuniy huqugqlari ta’'minlanishi shart.

Xulosalar. Tadqiqot davomida olingan xulosalar asosida “ayblov” tushunchasiga
quyidagicha mualliflik ta’rifi ishlab chiqildi:

ayblov - bu shaxs protsessual tartibda ushlanishi yoxud unga nisbatan ayb e’lon qilinishi
bilan rasmiy ravishda boshlanib, jinoyat sodir etgan shaxsning aybdorligini isbotlash va uni
javobgarlikka tortish magsadida ishlaydigan, muayyan tergov va protsessual harakatlar orqgali
rivojlanadigan, shaxsga nisbatan jinoyat ishini tugatish to‘g‘risida qaror chiqarilishi yoki ayblov
hukmi chiqarilishi yoxud oqlanishi bilan tugallanadigan jinoyat ishini yuritishga mas’ul bo‘lgan
davlat organlari va mansabdor shaxslarining qonuniy faoliyatidir.

Yuqoridagi tahlillardan kelib chiqib aytish mumkinki, ayblov instituti jinoyat-
protsessual huquq tizimining ajralmas va markaziy qismi sifatida davlatning jinoiy ta’qib olib
borish funksiyasini amalga oshirish bilan birga, shaxsning asosiy huquq va erkinliklarini
ta’'minlashda muhim o‘rin tutadi. Uning shakllanishi va rivojlanishi tarixiy, huquqiy hamda
ijtimoiy omillar bilan uzviy bog‘liq bo‘lib, ayblovning xususiy, ommaviy va xususiy-ommaviy
shakllari jinoyat-protsessual munosabatlarning samarali tashkil etilishiga xizmat qgiladi. Ayblov
instituti bir tomondan, davlat organlarining qonuniy faoliyati va jamiyat manfaatlarini himoya
qilish vositasi sifatida namoyon bo‘lsa, boshga tomondan, jabrlanuvchining shaxsiy
manfaatlarini ta’'minlovchi huquqgiy mexanizm sifatida ham muhim ahamiyatga ega. Uning
mazmun-mohiyati dastlabki bosqich, tergov, prokuror nazorati va sud muhokamasi kabi bir-
biriga bog'liq protsessual bosqichlarda ifodalanadi. Shu nuqtai nazardan, ayblov institutini
chuqur va tizimli o‘rganish jinoyat-protsessual qonunchilik samaradorligini oshirish, aybsiz
shaxslarning javobgarlikka tortilmasligi kafolatini mustahkamlash va odil sudlov prinsiplarini
amalga oshirish uchun muhim shart hisoblanadi.

